
OM FORFATTEREN

Helge Torvund (f. 1951) er frå Jæren og er utdanna psykolog. Han debuterte i 1977 med diktsamlinga  Hendene i byen og har sidan gitt ut over tjue diktsamlingar. I tillegg har han skrive barnebøker og essay.

Hans fyrste bok på Aschehoug var diktsamlinga Alabama?  i 2011. I 2016 kom Alt brenner. Samlinga fekk uvanleg stor merksemd, godt sal og strålande meldingar. I 2018 kom Tidslys, og i 2020 Liljevilje.

Torvund har mellom anna motteke Nynorsk litteraturpris, Samlagsprisen, Wildenveys poesipris og Doblougprisen.

Han er kjend som Twitter-poeten fordi han dagleg legg ut dikt på sosiale medier.

Helge Torvund er også diktlærar i Diktkammeret.

FORORD

Så god morgon

Også i dag er du til

Bare det

Er eit lys

 

(Helge Torvund. Frå Mennesketing, 1981)

Eit dikt bør vere  eit spirande lysglimt av jubel (frå Mennesketimar, 1980). Helge Torvund har ikkje lynne for det tragiske. Han er lett på foten – forfattarskapen inneheld  mykje poetisk dans og song. Sjølv i dikt med ei mørkare stemning, om sorg og lengt, finn vi ofte ein ironi og eit overberande smil som opnar for noko anna. Om du opnar for det. Han er kjend som lysdiktaren og lyssmeden, men er òg sterkt tiltrekt av skyminga, desse timane som viskar ut grensene mellom det klårt sansa og det fabulerande og mystiske. I tussmøkret er sollyset svakt, dunkelt. «Almanakk for Noreg» har ein eigen tussmørketabell som definerer og tidfester fenomenet. I det nyskrivne diktet Den blå timen viser Torvund at nyttig og eksakt viten kan ha ein sanseleg og eksistensiell dimensjon som best lar seg fange i eit poetisk språk.

I år fyller han 70 år, og forlaget feirar det med eit utval dikt frå debuten i 1977 til i dag. Nokre nyskrivne er òg med. Det har vore ein svir å lese gjennom dette rike diktuniverset. Lett å velje dikt, ikkje like lett å utelate.

Boka er meint å vise mangfaldet i Torvunds forfattarskap. Her er lengre fabulerande dikt og kortare jordvende epigram og aforismar. Sjølv om han er djupt skeptisk til profetar som peikar mot himmelen, skriv han òg hymniske, himmelvende dikt. Salmar om vi vil. Men den religiøse impulsen handlar meir om sinnelag og meditativ fordjuping enn om tru. Om å stryka handa langs kanten av tilveret / og vera der (Tidlys, 2018) og ta innover seg det konkrete og kvardagslege  –  anten det er landskap og fauna på Jæren, menneske han møter, eller poetar han føler slektskap med.  Det gir meining.

Trygve Åslund, april 2021


Hendene i byen, 1977


Eg rørde ikkje ved

dei sterke kjenslene

Eg sa ikkje noko

om varmen mellom oss

Eg kviskra ikkje

ærlege mjuke ord

Eg heldt deg ikkje

fast inntil meg

 

Men likevel veit du:

Her er me

og vårkvelden

med sitt gule lys

Eit varmt brød

for alle fattige hjarte


Til dine auge, 1978


Klokka er halv åtte

Vinterkveld Desember

Yr over snøen ute

Våre liv rotar seg til

Og strakar seg ut

Dagar og netter driv

Over vakne og lukka auge

Det ligg menneskekroppar

Nede i jorda kring oss

Det heile er naturleg

Me legg to og to saman

Og får barn

Me trekkjer ein og ein ifrå

Og får kyrkjegardar

